
                              «Шарвили» эпос школада.
«Шарвили» эпос лезги халкьдин арада атун дуьшуьшдин кар туш. Дагъустандин девлетлу мулкарални ерийрал, дагъларални еришрал ашукь къецепатан душманар гзаф авай. Абурун гъиляй дагъвийрин аман ат1анвай. Къецепатан чапхунчийрикай авай къурхуллувили дагъви халкьарив чпин къвезвай несилдикай, гележегдикай фикир ийиз тазвай. Абурун рик1ера, руьгьда чеб хуьдай панагьар, игитар арадал къвезвай. Халкьди чпин фикирар ачухдиз, шиирралди раиж ийиз хьана. Ихьтин гзаф крар себеб яз, Шарвилидикай гьар жуьредин манияр арадал атана.
Шарвилидикай теснифнавай эсерра къадим игитдин гьунаррикай лугьузва. Гьа са ч1авуз чаз абурай къенин юкъузни чеб чи арада амай са кьадар куьгьне адетар, гьа адетрин гелер жагъизва. Шарвилидикай теснифнавай са жуьре манийра эгер халкьди къагьримандин крарал дамахзават1а, шадвалзават1а, адаз алхишзават1а, ам чи арадай акъатуникай  теснифнавай жуьредин эсерра (ишелра) халкь амачир игитдихъ шехьзава. Амма и манийрани халкь къагьримандин лайихлувилерикай гужлудаказ рахазва. Шарвилидикай теснифнавай манийрихъ чпин кьет1ен лишанар, лезги халкьдин къанажагъдиз, ам яшамиш жезвай чкадиз, шарт1ариз хас кьет1енвилер ава. И кьет1енвилер чируни гьар са халкьди инсаниятдин культурадик кутунвай пай къалуриз куьмек гуда.
  Халкьдин къанажагъда Шарвили лезгийрин тарихда хьайи ч1ехи вири вакъиайрин шагьид ва гьа вакъиайрин иштиракчи яз майдандиз экъеч1зава.
   Шарвилиди Тамерланан сангьисаб авачир кьван кьушунрин аксина женг ч1угур Къванцин Гададин къаматда аваз, душмандиз Дагъустандин дагълариз хкаж жедай рехъ ат1анай. Гуьгъуьнлай Шарвили Надир шагьдин кьушунриз акси ягъунрик экеч1на. Халкьари игитар неинки са чеб патал, гьак1 масадбур патални майдандиз акъудна. Игитди халкь душманвиликай, зулумламишуникай азадзава, адалатлувал гъизва. Лезгистандин жуьреба – жуьре чкайра халкьди ам гьар жуьреда кьабулзава. Гьар са игит гьар жуьре шарт1ара арадал къвезва. Са махуна Шарвили, адетдин инсан хьиз, к1вале Цуьквераз жезва. Муькуь махуна ам чуьлда арадал къвезва, гьана ч1ехи жезва. Эхирни ам са чубанди хвавилиз кьабулзава. Халкьдин манийра Шарвилидин игитвилерикай, адан къуватдикай халкьдин арада къвез – къвез дерин мана авай эсерар арадал къвезва.
         Зи Лезгистан. Зи Дагъустан. Асландин рик1авай къагьриман рухвайрин Ватан. Са душмандивайни къакъудиз тахьай зи хайи пак чил. Гьикьван зулумрикайни зиллетрикай хкатнай вун! Дагъустандин кьакьан, такабурлу дагълар, михьи гьавани къайи булахар, девлетлу мулкарни еришар муьт1уьгъриз к1ан хьайи душманар гзаф хьанай, амма чи пак михьи чил садавайни къакъудиз хьанач. Шарвилидин руьгь квай игит халкьди, къагьриман рухвайри чи Ватандиз са душмадивни кьур гуз тунач. Абуру несилрилай несилралди чпин весияр агакьарна, хайи чил ва Ватан хуьниз эвер гана.
      «Шарвили» эпос ахтармишуниз, адакай чал агакьнавай риваятар к1елуниз ва чируниз  чи мектебда  кьет1ен фикир гузва. Халкьдин игит Шарвилидин экуь къамат дериндай ачухарун патал кьиле тухузвай мярекатрин гегьенш план – график туьк1уьрнава ва анай хейлин к1валахар кьиле тухвана.    Абурукай сад устаддиз к1елунин конкурс я. И акъажунра 5 -10   лагьай классрин аялри иштиракна. Аялри «Шарвили» эпосдикай риваятрай ч1укар, лезги зарийри Шарвилидиз бахшнавай ч1алар ва аялри чпи  Шарвилидикай теснифнавай  шиирар к1елна.  Вири аялрин арада Шарвилидикай устаддиз шиирар к1елунин  конкурсда агъадихъ галай  аялар тафаватлу хьана: Качаева    Сарат, Нисреева Зуля – 5 а кл., Шихрагимова Гуьлуьмагъа,  Меджидов Азиз, Набиева Серфе – 5б кл., Качаева Луиза 8б кл., Рустамова Эмиля, Шайдаев Давид – 8 а кл., Алиев Джабраил 9 б кл., Гаджиева Арида – 10 – кл.

( Меджидов Азиза устаддиз к1елунин конкурсда Шарвилидин веси к1елзава).

  ( Шихрагимова Гуьлуьмагъади Шарвилидикай шиир к1елзава).
Шарвилидикай шиирар теснифнавай аялар:  

Нисреева Зуля – 5а кл., Мирзебалаев Магид – 7а кл., Алискерова Эмиля – 9а кл., Казиева Айзанат – 10 - кл.
     5 – 9 – классрин аялрин арада  «Шарвилин къамат аялрин 

     вилерай» шикилар ч1угунин конкурс кьиле фена.                  

      Конкурсда иштирак авур 40 аялдикай гъалибчияр: 
          Джаватов Джават – 8а кл., Аливердиев Марат - 9 а кл., 

          Качаева Сарат  - 5 а кл., Меликова Асият – 5а кл., Гарунова 
         Амина – 5 б  кл., Рагимханова Олеся – 5 б кл. 

     Хъсан хьанвай шикилрикай шикилрин ктаб арадал атана.
   «Шарвили – халкьдин игит» темадай сочиненияр, докладар, 

рефератар кхьена. Гъалибчияр:  Казиева Айзанат – 10 – кл., Курбаналиева Ханумка, Алискерова Зарема – 9 а кл., Абдуразакова Зарема – 8а кл., Меджидов Эрлан 7 – б кл.
     Еке чка кьазва алай к1елунин йисан к1валахда Шарвилидин къамат вини дережада аваз къалуриз алакьай, хейлин йисара Шарвилидин ролда къугъвазвай Лезги театрдин сегьнедин шагь Ибрамхалил Рамазановахъ галаз кьиле тухвай мярекатди. И мярекатдал аялри, гьак1ни атанвай мугьманри «Шарвили» тамашадикай, алай девирдин Шарвили – И.Рамазановай чпин фикирар лагьана. Дугъриданни, И. Рамазанов т1ебиатди вичи чаз багъишнавай Шарвили я. Адан буй – бухах, адан мердвал, адан мез анжах Шарвили хьуниз лагьихлубур я. Шарвилидин ватанда, Ахцегьа К1елед хивел артистди к1елай весидин гафарин ван Ахцегьрин дагълара ат1умнава ва гилани ама. Эхирдай И. Рамазанова Шарвилидин веси, аялар патал вичи теснифнавай насигьатдин ва хъвер квай ч1аларни к1елна. 

          Дидед ч1аларин йикъаз талукь яз, Мая Абдуразаковади 

««Шарвили» эпос школада» -  темадай 8 а - классда ачух тарс  
гана. Тарсуна ада аялриз эпос арадал атуникай, «Шарвили» эпосдикай алай девирда адан метлеблувиликай лагьана. Гьак1ни Шарвили хвавилиз кьабулун» кьил гана сегьнеламишнавай ч1ук къалурна. Тарсунин мурад кьилиз акъатна ва аялар рази яз амукьна.  
          Гьак1ни 9а – классда «Шарвили -  вири девиррин игит» 
     темадай  тербиядин сят тухвана. И мярекатда аялриз, гьар са  

     гьакъисагъ зегьмет ч1угвазвай  кас, вичин везифаяр дуьз    

     кьилиз акъудзавай аял алай девирдин Шарвили тирди лагьана. 
     Эхирдай аялриз чи ата бубайрилай амай пак чил, гьар са  

     девирдин къагьриман рухвайри чаз  Ватандиз   

     вафалу хьун патал тунвай весийриз вафалу хьуниз эвер гана.

         Шарвилидин  руьгь квай къагьриман рухвайрикай сад   

Куьре Мелик я. Алай к1елунин йисуз чи школада ч1ехи заридин 675 – йисаз бахшнавай мярекат кьиле фена. Мярекатдал атай са жерге шаирри К. Меликан уьмуьрдинни яратмишунрин рекьикай суьгьбетарна, адаз бахшнавай шиирар к1елна. К. Мелик уьмуьрдин  эхирдалди  Ватандиз, хайи чилиз вафалувал къалурун патал школадин аялри сегьнеламишнавай ч1ук къалурна. Эгер Шарвили вичин къуватдалди вик1егь тирт1а, К. Мелик акьулдалди, дерин фагьум – фикирдалди тафаватлу жезвай. Адалай халкь сад ийиз, душмандин хуруз къарагъариз алакьна.    Чи школадин муаллимри гьар йисуз Шарвилидин  

     ватанда, яни Ахцегьа кьиле физвай мярекатрани иштиракзава.

     И карди чун Шарвилидин ватандихъ, анин халкьдин ацукьун -  

     къарагъунихъ мукьувай таниш жедай мумкинвал гузва. Гьар  

     сеферда анай чаз ц1ийи, ван тахьай зат1 чир жезва.
    Бес алай девирда баркалладин бармакдик гьакъисагъ зегьмет ч1угвазвай       

    баркаллу рухваярни рушар чахъ т1имил авани? Бес абур гьар сад са   

    Шарвили тушни? Шарвилидикай риваятрал чан гъайи, ам зурба  

    мярекатдиз элкъуьрнавай баркаллу хва Имам Яралиеван, хайи ч1ал  

    ч1угуна кьуна, адан геляй экъеч1завачир Гьамидуллагь Мегьамедован, 
   Нариман Абдулмуталибован, галатун тийижиз гьакъисагъ зегьмет  

   ч1угвазвай баркаллу руш Индира Османовадин, гьар са лезгидин рик1е  

   къекъвезвай Гьаким Къурбанан ва гзаф маса 
        юлдашрин т1варар къизилдин гьарфаралди кхьиниз лайихлу я.

        Абуру ч1угвазвай зегьмет чи акьалтзавай несил патал, чи гележег патал  

        я. Абурни алай девирда гьакъисагъ эегьмет ч1угвазвай, вичелай чешне    

        къачуз жедай гьар кас  са Шарвили я. 
                                        Шарвили.
                          Лезги халкь машгьур авур,

                          Чан игит хва, Шарвили.

                          Душмандиз кьил агъуз тавур, 

                          Чан игит хва, Шарвили.

                          Кьаз душманар авур зурзур, 

                          Чан игит хва, Шарвили.

                          Ватан патал чан гуз гьазур,

                          Чан игит хва, Шарвили.

                          Кьуна цава галтадриз тур, 

                          Чан игит хва, Шарвили.

                          Хайи чил, Ватан хуьз гьазур,

                          Чан игит хва, Шарвили.

                          К1вач эцигна чил зурзурдай,

                          Чан игит хва, Шарвили.

                                    Гъил агъурна цав рахурдай, 
                                    Чан игит хва, Шарвили.

                          Шарвилидин весид ч1алар

                                    Хуьда чна рик1ера.

                                    Тахьурай чаз мад дявеяр,

                                    Хьуй чун ислягь рекьера. ( Автор)

